
1. Անհրաժեշտությունը
Վերոհիշյալ օրենքի ընդունումը պայմանավորված է 2015 թվականի դեկտեմբերի 6-ին ընդունված ՀՀ Սահմանադրության փոփոխությամբ, որը հռչակելով ՀՀ կառավարությունը, որպես գործադիր իշխանության բարձրագույն մարմին, սահմանում է գործադիր իշխանության երկու հիմնական գործառույթներ՝ քաղաքականության սահմանում և պետական կառավարում: 
Կառավարությունն իրականացնում է բազմաբնույթ գործառույթներ և լիազորություններ պետական կառավարման բոլոր բնագավառներում, այդ թվում նաեւ՝ ատոմային էներգիայի օգտագործման բնագավառում: Հաշվի առնելով, որ ՀՀ Սահմանդրության 146-րդ հոդվածի 4-րդ մասը նախատեսում է, որ ՀՀ կառավարության լիազորությունները սահմանվում են Սահմանադրությամբ և օրենքներով, անհրաժեշտություն է առաջացել Սահմանադրությունից բխող համապատասխան փոփոխություններ կատարել «Խաղաղ նպատակներով ատոմային էներգիայի անվտանգ օգտագործման մասին» ՀՀ օրենքում:
Միաժամանակ, ՀՀ Սահմանադրության 2015 թվականի դեկտեմբերի 6-ի փոփոխությունը, հստակեցնելով իրավական ակտերի աստիճանակարգումը, սահմանել է ենթաօրենսդրական նորմատիվ իրավական ակտ հասկացությունը: 
Վերոհիշյալ դրույթն ամրագրվել է «Խաղաղ նպատակներով ատոմային էներգիայի անվտանգ օգտագործման մասին» Հայաստանի Հանրապետության օրենքում փոփոխություն կատարելու մասին» այլ օրենքով, ի կատարումն ՀՀ վարչապետի 17.05.0217թ. N 02/16.01/11549-17 հանձնարարականի, և օրենքները մեկ նախագծով ներկայացնելու  նպատակահարմարությունից  ելնելով, դրանք միացվել են:
Կարգավորող մարմնի՝ ՀՀ ԿԱ միջուկային անվտանգության կարգավորման պետական կոմիտեի՝ գերատեսչական նորմատիվ ակտեր ընդունելու իրավասությունը սահմանված է «Իրավական ակտերի մասին» և «Խաղաղ նպատակներով ատոմային էներգիայի անվտանգ օգտագործման մասին» ՀՀ օրենքներով:
Վերոհիշյալ իրավասությունը բխում է ՀՀ միջազգային պայմանագրերով ստանձնած պարտավորություններից, մասնավորապես՝ «Միջուկային անվտանգության մասին» կոնվենցիայի 7-րդ և 8-րդ, «Աշխատած վառելիքի և ռադիոակտիվ թափոնների կառավարման անվտանգության» համատեղ կոնվենցիայի 19 և 20 հոդվածների պահանջներից, համաձայն որոնց կարգավորող մարմնի հիմնական իրավասություններից են ատոմային էներգիայի օգտագործման բնագավառի օրենսդրական և կարգավորող հիմքի ստեղծումը, բնագավառի գործունեության լիցենզավորումը, և առանց լիցենզիայի ցանկացած գործունեության արգելումը, տեսչական ստուգումների և անվտանգության գնահատման համակարգի կիրառումը, համոզվելու, որ կարգավորող պահանջներն ու լիցենզիայի պայմանները պատշաճ կատարվում են,  ինչպես նաև կարգավորող ակտերի և լիցենզիաների կասեցումը, փոփոխումը և ուժը կորցրած ճանաչելը, և միջուկային ու ճառագայթային անվտանգության պետական կարգավորմանն ուղղված այլ իրավասություններ:
2. Ընթացիկ իրավիճակը և խնդիրները
Օրենքի նախագծից հանվել են հատուկ նյութերի, սարքավորումների, տեխնոլոգիաների ցանկը հաստատելուն և կարգավորմանը վերաբերող դրույթները, քանի որ դրանք կարգավորված են «Երկակի նշանակության ապրանքների արտահանման, Հայաստանի Հանրապետության տարածքով դրանց տարանցիկ փոխադրման, ինչպես նաև երկակի նշանակության տեղեկատվության և մտավոր գործունեության արդյունքների փոխանցման նկատմամբ հսկողության մասին» ՀՀ օրենքով և դրանից բխող ՀՀ կառավարության 2011թ. դեկտեմբերի 15-ի N 1785-Ն որոշմամբ, որով ՀՀ կառավարությունը հաստատել է վերոհիշյալ հատուկ նյութերի, սարքավորումների, տեխնոլոգիաների ցանկը՝ որպես երկակի նշանակության ապրանքներ:
Նաև Օրենքով գերատեսչական նորմատիվ իրավական ակտ հասկացությունը փոխարինվել է ենթաօրենսդրական նորմատիվ իրավական ակտ հասկացությամբ:
3. Կարգավորման նպատակը և ակնկալվող արդյունքը
Նախագծի ընդունման նպատակը Սահմանադրության փոփոխություններին օրենքի դրույթների համապատասխանությունն ապահովելն է, միաժամանակ՝ նաև ՀՀ օրենքների համապատասխան դրույթների կրկնությունները վերացնելը:








